SAŽETAK RADA

''Regionalni disparitet u demografskom razvoju kao faktor regionalnog razvoja Bosne i Hercegovine tokom druge polovine XX stoljeća'' je tema u kojoj je analizirana demografska komponenta u okviru geografskih regija Bosne i Hercegovine. Ovakvom analizom dobili smo podatke koji nesumnjivo upućuju na postojanje izraženog nesklada u dinamici demografskog razvoja po pojedinim dijelovima Bosne i Hercegovine. Razlike su izražene kako u promjeni ukupnog broja stanovnika po regijama tako i u prirodnom kretanju stanovništva i gustini naseljenosti.

U radu su obrađena dva karakteristična perioda demografskog razvoja Bosne i Hercegovine koji se razlikuju po obimu i intenzitetu demografskog rasta i razvoja: 

Prvi period se odnosi na vrijeme od 1948. do 1991. godine kada je zemlja bilježila intenzivan rast stanovništva. Demografski razvoj u ovom periodu obrađen je na osnovu podataka dobivenih zvaničnim popisima stanovništva koji su izvršeni 1948., 1953., 1961., 1971., 1981. i 1991. godine, i uz korištenje relevantne stručne i naučne literature koja se bavi regionalnom i demografskom problematikom.

 Drugi period se odnosi na vrijeme od 1991. do 2003. godine u kome su se na prostoru Bosne i Hercegovine desile značajne demografske promjene. Ove promjene  su se očitovale u demografskom nazadovanju i stagnaciji koja je uzrokovana brojnim faktorima najvećim dijelom uslovljenih ratom u Bosni  i Hercegovini u periodu od 1992-1995. godine. Baza za analizu ovog perioda su statistički i drugi podaci relevantnih institucija Bosne i Hercegovine koje se bave ovom problematikom, te međunarodnih organizacija i institucija. 

